
GOUVÈNÈ CUOMO ANONSE NOUVO VOKASYON POU GALRI MEMORYAL VYETNAM ETA NEW YORK 

 

Gouvènè Andrew M. Cuomo te anonse jodi a reouvèti Galri Memoryal Vyetnam Eta New York la (New 

York State Vietnam Memorial Gallery) nan Robert Abrams Building for Law and Justice. Galri a, ki te 

fèmen depi lane 2009, ap ouvri ansanm ak patenarya eta a ak komemorasyon 50yèm anivèsè 

entèvansyon militè Ameriken nan peyi Vyetnam Depatman Defans Ameriken an ap selebre. Ekspozisyon 

an rele “Nou kontan ou tounen lakay ou, Komemorasyon 50 tan Gè Vyetnam, 1962-1975.” Galri a ap 

ouvri 9 a.m. rive 3 p.m. pandan jou lasemenn epi li gratis pou piblik la.  

“Jodi a n ap selebre epi remèsye konbatan yo, anpil ladan yo te Nouyòkè ki te sèvi nasyon nou an nan 

peyi Vyetnam, epitou nap onore memwa gason ak fanm ki te pèdi lavi yo nan goumen nan gè sa,” te di 

Gouvènè Cuomo. “Avèk nouvo vokasyon galri sa, nou kapab yon lòt fwa ankò remèsye gason ak fanm ki 

te sèvi nasyon nou an nan peyi Vyetnam pandan n ap ede edike jenerasyon pi jenn lan sou peryòd sa 

nan istwa peyi nou.”  

“Gouvènè Cuomo ak mwen kontan kontinye tradisyon depi lontan Empire State la pou onore konbatan li 

yo epi fè patenarya ak Washington nan rann omaj pou Nouyòkè ki te sèvi nan Sidès Azi lè nasyon nou an 

te rele yo.” te di Gouvènè Adjwen Robert Duffy. “Nou kwè nouvo vokasyon Galri Memoryal Vyetnam lan 

se yon ekselan mwayen pou remèsye gason ak fanm sa yo ak fanmi yo pou tout sakrifis yo te fè, epi nou 

envite tout moun ki vini nan kapital New York pou vizite kote espesyal anpil sa.”  

“Pandan nap bay galri a yon nouvo vokasyon, nou mele vwa nou ak vwa Gouvènè Cuomo pou mande 

tout Nouyòkè onore memwa fanm ak gason ki te sèvi peyi yo nan peyi Vyetnam,” te di Manm Komisyon 

Destito. Galri Memoryal Vyetnam eta a se yon kote moun ka ale pou aprann sou enplikasyon eta nou an 

nan Gè Vyetnam lan epi reflechi yon mannyè solanèl sou sakrifis sila yo te fè eki te mouri oswa disparèt 

nan konba.”  

“Se ak anpil fyète biwo Komemorasyon Gè Vyetnam Depatman Defans lan  ap akeyi Eta New York kòm 

yon Patnè Komemorasyon. Nous rekonesan anvè Gouvènè Andrew Cuomo pou lidèship li ak anvè 

otorite lòt eta yo pou asistans y ap pote bay yon nasyon rekonesan kap remesye ak onore Konbatan 

Vyetnam nou yo ak pwòch yo,” te di Lyetnan Jeneral Mick Kicklighter, Etazini Damerik, Retrete, direktè 

Komemorasyon Gè Vyetnam Etazini Damerik lan.  

“Gouvènè Cuomo te angaje l nan travay ak konbatan yo ak fanmi yo pou ogmante privilèj epi rekonèt 

wòl enpòtan moun sa yo jwe nan eta nou an. Reouvèti galri sa se youn nan plizyè egzanp respè ak onè 

pou sila yo kap sèvi,” Direktè Zafè Konbatan Eta New York, Kolonèl Eric J. Hesse, Etazini Damerik, 

Retrete, te di . “Se yon onè ak yon privilèj pou m fè pati galri sa, ki yon lòt fwa ankò pral bay yon espas 

refleksyon pou sila yo ki te sèvi eta ak peyi nou an ak tout nanm yo pandan Gè Vyetnam lan epi se yon 

ekselan resous edikasyon pou kominote nou an.”  

Reprezantan ki soti nan gwoup konbatan onivo eta, federal ak zòn lan te prezan nan seremoni reouvèti a.  

Memoryal Vyetnam Eta New York la onore sèvis militè rezidan Eta New York ki te sèvi peyi yo nan Sidès 

Azi. Memoryal la te kreye ak yon lwa nan lane1981, Gouvènè Mario Cuomo te konsakre ofisyèlman nan 

dat 26 me 84 epi se te youn nan premye kalte travay konsa eta a te fè nan nasyon an. Memoryal la gen 

ladan l yon lakou ak yon tablo donè eta sou kat pano bwonz ak yon galri ekspozisyon.  

Yo te kreye li pou li te reprezante yon “memwa vivan” ak yon galri ekspozisyon ak sant resous ki fèt pou 

“ankouraje konpreyansyon ak diskisyon piblik sou Gè Vyetnam lan ak konsekans li yo.” Manda li se te 

prezante nouvo ekspozisyon, pwogram edikasyon, evennman espesyal, ak relasyon ak lòt ajans ak 

òganizasyon konbatan.  

Atik ki pral ekspoze yo gen ladan :  

 

• Yon vès petipwa ble maren  ak kaskèt US Robert Wurster ki soti Rensselaer te gen sou li 

pandan li tap sèvi kòm siyalè abò USS Beatty ak USS Little Rock soti 1967 rive 1973. (Pwopriyete 

New York State Division of Military and Naval Affairs, New York State Military Museum.) 

 

• Yon edisyon limite, kopi repwodiksyon siyen tablo “Night Vision” 2002 a ki se zèv atis Jamie 

Wyeth, piti gason atis Andrew Wyeth ak pitit pitit ilistratè N.C. Wyeth. Wyeth te penn “Night 

Vision” pandan li te gen nan je li linèt pou wè lanwit ki sanble ak sa solda yo te konn mete nan 

Gè Vyetnam lan. Koulè vèt ak jèn entans linèt yo te pwodui bay yon twal fon espektakilè pou 

imaj yon sòlda. Tablo a te fèt nan lane 2002 pou komemore 20yèm anivèsè Fon Memoryal 

Konbatan Vyetnam lan.   

• Yon kask M1Kapitèn Dennis Finnegan ki soti Lynbrook, Long Island, te gen sou tèt li, te pèse ak 

yon bal pandan batay nan jou ki te 10 me 1967 la. Finnegan te sèvi pandan twa peryòd sèvis 

avèk 101yèm Airborne Division an anvan li te jwenn lanmò li nan yon aksidan elikoptè nan lane 

1972. (Pwopriyete New York State Division of Military and Naval Affairs, New York State Military 

Museum.)  

• Ouvrebwat “P38”, yo bay tinon “P38” paske li te sipoze pran 38 pèforasyon pou ouvri yon kan. 

Aparèy pratik sa yo te enkli nan bwat manje. Kèk fwa solda yo te tache yo nan chenn plak 

idantite yo. 

Genyen yon lyen entènèt ki bay enfòmasyon sou galri a nan http://www.ogs.ny.gov/ESP/CT/Memorials/ 

Vietnam.asp. Pou konnen plis sou komemorasyon an, jwenn evenman nan zòn ou oswa fè kominote w, 

biznis oswa òganizasyon w vin yon Patenè Komemorasyon, tanpri vizite http://www.vietnamwar50th.com.  

Pwogram Patnè Komemorasyon Gè Vyetnam Etazini Damerik lan pou onore konbatan Vyetnam ak fanmi 

yo pral dire 13 zan, konsa lap rekonèt angajman peyi a nan konfli Vyetnam la soti nan lane 1962 lè fòs 

ameriken yo te angaje pou premye fwa nan gwo batay rive lane 1975 lè dènye sòlda Ameriken an te kite. 

Pandan tout peryòd 13 zan an , Eta New York pral onore konbatan li yo atravè edikasyon piblik la sou lavi 

yon sòlda Ameriken ki tap sèvi nan peyi Vyetnam grasa ekspozisyon atifak peryòd Gè Vyietnam nan galri a.  

